Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Alberto Catalán Higueras jaunak egindako galderaren erantzuna, Foru Diputazioak emana, natur monumentu deklaratutako Corellako hiru arteak, ehun urtetik goitikoak, kudeatzeari buruzkoa. Galdera argitaratu zen 2016ko irailaren 9ko 102. Nafarroako Parlamentuko Aldizkari Ofizialean.

Iruñean, 2016ko irailaren 30ean

Lehendakaria: Ainhoa Aznárez Igarza

ERANTZUNA

Unión del Pueblo Navarro parlamentu-taldeari atxikitako foru parlamentari Alberto Catalán Higueras jaunak idatziz erantzuteko galdera egin du monumentu natural deklaratuta dauden “Corellako arteei” buruz —Quercus ilex L. subsp. ilex L. x Quercus ilex subsp. ballota (Desf.) Samp. espezieko hiru zuhaitz— (9-15-/PES-00289). Hauxe erantzun dio Landa Garapeneko, Ingurumeneko eta Toki Administrazioko kontseilariak:

1 Corellako Udalarekin berariazko hitzarmenik sinatu da ala Nafarroako Gobernuko ingurumen arloko departamentuak jarraitzen du natur monumentu deklaratutako hiru zuhaitzen kudeaketaren arduraduna izaten?

ERANTZUNA: Landa Garapeneko, Ingurumeneko eta Toki Administrazioko Departamentuak jarraitzen du erantzulea izaten.

2 Departamentuak noiztik dauka Corellako arteetako batekin sortutako egoeraren berri?

ERANTZUNA: Departamentuak enkargatutako txosten batzuetako azalpenaren arabera, arte-sorta honek 1995etik narriatze larria jasan izan du. Aurtengo otsailean, mendizainen jakinarazpena jaso zen, arteetako baten egoera txarrari buruzkoa (“mendizainen 09022016 zenbakiko ikuskatze-akta”).

3 Zer jarduketa egin ditu egoera hori dela eta?

ERANTZUNA: Lehenengo, aurten txosten bat enkargatu zitzaion Baso Osasunari (“Baso Osasunaren 16052016 txostena”), eta gero beste txosten bat eskatu zitzaion zuhaitz zaharren arloko aditu bati (“Adituaren 16092016 txostena”), hiru arteen egungo egoera, haren arrazoiak eta etorkizunean egin litezkeen jarduketak ezagutze aldera. 2013an inausketa bat egin zen, eta hiru aldiz arteak ureztatu egin ziren haien bizi-zikloa luzatze aldera.

4 Zeintzuk dira, egin diren txostenen arabera, artea lehortu izanaren arrazoiak?

ERANTZUNA: Baso Osasunaren txostenaren arabera, balizko arrazoia 2015eko abuztuan gertatutako ur-ihes bat da, edo Phytophthora izaneko onddo patogeno bat, baina horietako bakarra ere ez da ziurtasun osoz heriotzaren eragilea. Adituaren txostenak ondorioztatzen du ez dela artearen heriotzaren arrazoi zehatza ezagutzen, eta ez dagoela patologia erasokorren zantzurik.

Nolanahi ere, arte-sortak narriadura nabarmena pairatu izan du 1995etik, baina ez da horren arrazoirik ezagutzen. Txostenek, gainera, ez dute proposamen zehatzik egiten, eta bidezko esku-hartzerik ez dagoela diote. Arte-sorta honi buruzko 2003ko txostenean, esaten da “oso ahul daudela eta haien egoera hobetzeko bitartekorik ez dagoela”. 2004an, aditu batek egindako balorazioan, 29 puntutatik 0 puntu ematen zaizkie (erreferentzia gisa, eman dezagun eman den balio handiena 8. natur monumentuari, Jauntsarasko Aritzari, eman zitzaiola). Kontuan hartu beharra dago zuhaitz zaharrak direla; hori dela eta, haien biziraupena luzatzeko jarduketa batzuk egin daitezke, baina betiere kontuan hartuta beren bizi-zikloaren amaierako fasean dauden zuhaitzak direla.

5 Zer jarduketa egiteko asmoa dauka zuhaitz horri dagokionez?

ERANTZUNA: Adituaren txosteneko gomendioak jarraituko dira. Horien arabera, udaberrira arte itxaron behar da, ea kimu berriren bat badagoen, ohikoa baita hori espezie honetan.

6 Ekintza prebentiborik edo azterlanik eginen al du ehun urtetik gorako beste bi arteak direla eta?

ERANTZUNA: Adituaren txostenak gomendatzen du uholde bidezko zenbait ureztaketa egiteko. Lehena jada enkargatuta dago.

Hori guztia jakinarazten dizut, Nafarroako Parlamentuko Erregelamenduaren 194. artikulua betez.

Iruñean, 2016ko irailaren 30ean

Landa Garapeneko, Ingurumeneko eta Toki Administrazioko kontseilaria: Isabel Elizalde Arretxea

